
DAVLAT MAQSADLI 
JAMG‘ARMALARI 

RESURSLARINI BOSHQARISH 
VA SAMARALI FOYDALANISH 

YO‘NALISHLARI 

Xushmurodov Baxtiyor Turg‘un o‘g‘li
O‘zbekiston Respublikasi Bank-moliya akademiyasi

“Davlat moliyasi va xalqaro moliya” mutaxassisligi magistranti
ORCID: 0009-0007-7632-3868

Annotatsiya: Mazkur maqolada budjetdan tashqari jamg‘armalarni tashkil etishning maqsadi 
– jamiyat uchun muhim bo‘lgan xarajatlarni budjet mablag‘laridan tashqari mustaqil manbalar 
hisobidan ta’minlash masalasi, shuningdek, davlat maqsadli jamg‘armalarining mohiyati, tashkil 
etilishining sabablari, tarkibi va ularning ijtimoiy-iqtisodiy ahamiyati yoritilgan.

Kalit so‘zlar: budjet mablag‘lari, budjet parlamenti, konsolidatsiyalashgan budjet, maqsadli 
jamg‘arma, g‘aznachilik tizimi, davlat budjeti.
Abstract: The purpose of the organization of extra-budgetary funds is to secure expenditures 
of importance to society from independent sources other than budgetary funds, as well as the 
nature of state-purpose funds, the reasons for their formation, their structure and social-economic 
importance. All the above questions are revealed in this article.

Keywords: Budget funds, budget parliament, consolidated budget, trust fund, treasury system, 
state budget.
Аннотация: В данной статье рассматривается цель организации внебюджетных фондов, её 
расходы, имеющих значение для общества, за счет самостоятельных источников, кроме 
бюджетных средств, а также характер фондов государственного целевого назначения, 
причины их образования, их структура и социально-экономическое значение. 

Ключевые слова: Бюджетные средства, бюджетный парламент, консолидированный бюджет, 
целеустремленный фонд, казначейская система, бюджет государства.

K I R I S H
Davlat maqsadli jamg‘armalari – iqtisodiy rivojlanish, ijtimoiy barqarorlik va strategik maqsadlarni 

amalga oshirishda muhim moliyaviy vositalardan biridir. Ular davlat budjeti resurslariga qo‘shimcha 
ravishda aniq maqsadlarga yo‘naltirilgan moliyaviy manbalarni shakllantirish va samarali boshqarish 
imkonini beradi. Bunday jamg‘armalarning faoliyati nafaqat iqtisodiy resurslarning oqilona 
taqsimlanishini, balki dolzarb ijtimoiy va infratuzilma loyihalarini moliyalashtirishni ta’minlash orqali 
jamiyat farovonligini oshirishga xizmat qiladi.

Biroq davlat maqsadli jamg‘armalari resurslarining boshqaruvi va ulardan foydalanish 
samaradorligi masalalari ko‘plab rivojlanayotgan va rivojlangan mamlakatlarda dolzarb muammo 
bo‘lib qolmoqda. Moliyaviy resurslarning noto‘g‘ri yo‘naltirilishi, byurokratik to‘siqlar, nazorat 

mexanizmlarining zaifligi va shaffoflikning yetishmasligi jamg‘armalarning iqtisodiy va ijtimoiy taʼsirini 
pasaytiradi. Shu sababli davlat maqsadli jamg‘armalarini samarali boshqarish va ularning faoliyatini 
zamonaviy talablar asosida optimallashtirish muhim ilmiy va amaliy vazifa sifatida qaralmoqda.

Ushbu maqolada davlat maqsadli jamg‘armalari resurslarini boshqarish tizimi, mavjud 
amaliyotdagi kamchiliklar, ilg‘or xorijiy tajribalar hamda samaradorlikni oshirish bo‘yicha taklif va 
yo‘nalishlar tahlil qilinadi. Tadqiqotdan ko‘zlangan maqsad – mavjud resurslardan maksimal iqtisodiy 
va ijtimoiy natijalar olish uchun samarali boshqaruv mexanizmlarini aniqlash va amaliy tavsiyalar 
ishlab chiqishdan iboratdir. Mazkur izlanish, o‘z navbatida, davlat moliya tizimining barqarorligini 
mustahkamlash hamda maqsadli jamg‘armalarning ochiqlik va natijadorlik darajasini oshirishga 
qaratilgan ilmiy asoslangan yondashuvlarni shakllantirishga xizmat qiladi.

M A V Z U G A  O I D  A D A B I Y O T L A R  S H A R H I
Budjet tashkilotlarida buxgalteriya hisobini tashkil qilish, budjetdan tashqari mablag‘lar va 

jamg‘armalar hisobini yuritish hamda ularni takomillashtirish bo‘yicha bir qator xorijiy iqtisodchi 
olimlar tomonidan ilmiy tadqiqotlar olib borilgan.

Jumladan, T. Poleshchuk va O. Mitina budjet tashkilotlarining asosiy funksional vazifalari, 
buxgalteriya hisobi obyektlari va budjet tashkilotlarining budjetdan tashqari mablag‘lar hisobi [3] 
bo‘yicha o‘zlarining ishlanmalarini amalga oshirgan. Wan Zuriati Wan Zakaria boshchiligidagi 
tadqiqotchilar Malayziyaning davlat sektorida buxgalteriya hisobi axborot tizimidagi belgilangan 
vazifalarning samaradorligi [4] bo‘yicha izlanishlar olib borgan. Mamlakatimiz olimlaridan S.U. 
Mehmonov budjet tashkilotlarida buxgalteriya hisobi va ichki audit metodologiyasini takomillashtirish 
[5] borasida izlanish olib borgan.

Biroq, bugungi kunga kelib davlat tibbiyot tashkilotlarining budjetdan tashqari mablag‘lari 
buxgalteriya hisobi va uni takomillashtirishga qaratilgan kompleks ilmiy izlanishlar yetarli darajada 
olib borilmagan. Davlat tibbiyot tashkilotlarining budjetdan tashqari mablag‘lari bo‘yicha buxgalteriya 
hisobini yuritish, normativ-huquqiy hujjatlar talablari va amaldagi holat yuzasidan tahlil va sintez, 
tizimli yondashuv, monografik kuzatuv hamda tahliliy usullardan foydalanilgan.

T A D Q I Q O T  M E T O D O L O G I YA S I
Mazkur tadqiqot ishida davlat maqsadli jamg‘armalarining mohiyati, zarurligi va ahamiyati – ilmiy 

adabiyotlarni o‘rganish usuli orqali, ularning tarkibi va tuzilishi – ilmiy bilishning sintez usuli orqali, 
davlat maqsadli jamg‘armalarining zarurligi va ahamiyati esa konkretlashtirish usuli orqali o‘rganildi.

T A H L I L  V A  N A T I J A L A R
Tezkor o‘zgarishlarga boy iqtisodiy sharoitlar ko‘pincha boshqaruv qarorlarini tezkor qabul 

qilish va moliyaviy resurslarni qayta taqsimlash zaruratini yuzaga keltiradi. Bunday sharoitda 
budjet mablag‘laridan foydalanish hukumat organlari tomonidan qonuniy asosda qat’iy tartibda 
tasdiqlanadi, budjetdan tashqari jamg‘armalarning shakllanishi va boshqaruvi esa asosan ijroiya 
organlari vakolatiga kiradi. Budjetdan tashqari jamg‘armalar iqtisodiy muhitdagi o‘zgarishlarga tezkor 
moslashishni ta’minlashda muhim rol o‘ynaydi.

Budjetdan tashqari jamg‘armalarni tashkil etish zarurati va ularning maqsadga muvofiqligi, 
birinchi navbatda, budjet tangligi sharoitida yaqqol namoyon bo‘ladi. Xarajatlarning daromadlardan 
ortib ketishi sharoitida moliyaviy resurslar manbalarini izlash bilan birga, mavjud resurslarni, 
jumladan, korxonalar, tashkilotlar va aholi mablag‘larini qayta guruhlash ham zaruriyatga aylanadi. 
Shu kontekstda ma’lum tarmoqlar va sohalarning rivojlanishini ta’minlashda budjetdan tashqari 
maqsadli jamg‘armalarning ahamiyati beqiyosdir.

Iqtisodiyotni modernizatsiya va chuqur isloh etish jarayonida iqtisodiy jamg‘armalar, xususan 
budjetdan tashqari fondlar, o‘ziga xos strategik ahamiyat kasb etadi. Budjet mablag‘lari orqali iqtisodiy 
sohalarga investitsiya kiritishning asosiy maqsadi – davlatning iqtisodiyotdagi ishtirokini saqlab qolish 
va u orqali iqtisodiy o‘sishni rag‘batlantirishdir. Bu holat ayniqsa O‘zbekiston kabi rivojlanayotgan 
mamlakatlar sharoitida muhim ahamiyat kasb etmoqda.

Budjetdan tashqari fondlar iqtisodiyotni barqarorlashtirishda dastlabki barometr sifatida qaraladi. 
Bozor iqtisodiyotiga o‘tish sharoitida bunday fondlar nafaqat iqtisodiy, balki ijtimoiy barqarorlikni ham 
ta’minlashga xizmat qiladi. O‘zbekiston Respublikasida davlat maqsadli jamg‘armalarini shakllantirish 
tajribasida xalqaro amaliyotdan o‘rganilgan usullar bilan birgalikda milliy ijtimoiy-iqtisodiy shart-
sharoitlar ham inobatga olingan. Natijada ijtimoiy siyosat samaradorligi va ta’sirchanligi sezilarli 
darajada oshdi.

Ta’kidlash joizki, O‘zbekistonda shakllangan ayrim fondlar xorijiy davlatlardagi o‘xshash 
strukturalarga mos kelsa-da, ko‘pchiligi milliy iqtisodiy o‘ziga xoslikni aks ettirib, bozor iqtisodiyotiga 
o‘z yo‘nalishimizni yaratganini tasdiqlaydi. Iqtisodiyot va xizmat ko‘rsatish sohalarida yuqori sur’atlar 
bilan barqaror o‘sishning ta’minlanishi esa aholi bandligini oshirish, yangi ish o‘rinlari yaratish va 
umumiy ijtimoiy farovonlikni yuksaltirish yo‘lidagi ustuvor yo‘nalish sifatida shakllangan.

Davlatning budjetdan tashqari maqsadli jamg‘armalar faoliyatini yanada takomillashtirish bo‘yicha 
bir qator strategik takliflarni ilgari surish mumkin.

Birinchidan, maqsadli jamg‘armalarning moliyaviy barqarorligini ta’minlash maqsadida ularga 
kapital qo‘yilmalar va investitsiyalarni jalb etish zarur. Bu yo‘l orqali jamg‘armalarning davlat budjetidan 
doimiy moliyaviy yordam olishga ehtiyojini kamaytirish va ularning mustaqil moliyaviy asosda faoliyat 
yuritishini ta’minlash mumkin.

Ikkinchidan, O‘zbekistonda budjetdan tashqari jamg‘armalarning barqaror va uzluksiz faoliyatini 
qo‘llab-quvvatlash uchun kichik biznes, xususiy tadbirkorlik, xizmat ko‘rsatish va kasanachilik 
sohalarini rivojlantirish alohida ahamiyat kasb etadi. Bu sohalarda mustahkam moliyaviy zaxiralar 
yaratish va resurs bazasini kengaytirish jamg‘armalarning uzoq muddatli moliyaviy mustahkamligini 
ta’minlaydi.

Uchinchidan, mamlakatning kelgusidagi ijtimoiy-iqtisodiy vazifalarini samarali amalga oshirish 
uchun moliya tizimi barqarorligini ta’minlovchi ijtimoiy yo‘nalishdagi yangi maqsadli jamg‘armalarni 
shakllantirish muhimdir. Bunday jamg‘armalar, ayniqsa, pandemiya, tabiiy ofatlar yoki global iqtisodiy 
inqirozlar kabi favqulodda holatlarda strategik ahamiyatga ega bo‘ladi.

To‘rtinchidan, budjetdan tashqari jamg‘armalarning faoliyatini davlat moliyaviy siyosati va 
davlat hokimiyati organlarining moliyaviy siyosati bilan uyg‘unlashtirish talab etiladi. Bu, moliyaviy 
resurslardan foydalanishda yaxlit yondashuvni shakllantirib, iqtisodiy siyosatning izchil va barqaror 
bo‘lishini ta’minlaydi.

Beshinchidan, mamlakat moliyaviy qonunchiligiga jamg‘arma daromadlarini optimallashtirish va 
moliyaviy resurslardan foydalanish bo‘yicha javobgarlikni kuchaytiruvchi o‘zgartishlar kiritish zarur. 
Bu esa jamg‘armalar faoliyatining shaffofligi va samaradorligini oshirish imkonini beradi.

Oltinchidan, budjetdan tashqari jamg‘armalar mablag‘larining maqsadli va standartlarga muvofiq 
ishlatilishini ta’minlash maqsadida nazorat tizimini mustahkamlash zarur. Xususan, dastlabki va 
joriy moliyaviy nazoratni kuchaytirish uchun mavjud g‘aznachilik tizimining salohiyatidan kengroq 
foydalanish tavsiya etiladi.

Yettinchidan, jamg‘arib boriladigan pensiya ta’minoti tizimini rivojlantirish va fuqarolar tomonidan 
ixtiyoriy badallar asosida shakllantiriladigan pensiya tizimini rag‘batlantirish dolzarb vazifa bo‘lib 
qolmoqda. Garchi ushbu masala ilmiy jihatdan yetarlicha o‘rganilgan bo‘lsa-da, ijtimoiy himoya 
mexanizmlarini yanada kuchaytirish ehtiyoji saqlanib qolmoqda.

Iqtisodiy taraqqiyot darajasi oshgani sayin, budjetdan tashqari jamg‘armalarning roli va ahamiyati 
ham ortib bormoqda. Bu esa ushbu fondlarning mohiyatini ilmiy asosda chuqur anglash, ularning 
vazifalarini aniqlik bilan belgilash va jahon tajribasidan samarali foydalanish zarurligini taqozo etadi.

Xalqaro tajriba shuni ko‘rsatadiki, pensiya tizimining barqarorligi va samaradorligini ta’minlashda 
uchta asosiy yo‘nalish qo‘llaniladi: davlat tomonidan kafolatlangan minimal pensiya tizimi; ish 
beruvchilar tomonidan professional assotsiatsiyalar orqali shakllantiriladigan qo‘shimcha pensiya 
tizimi; hamda fuqarolarning shaxsiy tashabbusi asosida tashkil etiladigan xususiy pensiya 
jamg‘armalari. Bunday tizimlar AQSh, Gollandiya, Buyuk Britaniya, Germaniya, Shveytsariya va 
Italiya kabi rivojlangan davlatlarda keng qo‘llanilib, yuqori darajadagi moliyaviy barqarorlik va ijtimoiy 
himoyani ta’minlab kelmoqda [6].

X U L O S A  V A  T A K L I F L A R
Budjetdan tashqari jamg‘armalar tizimini isloh qilish hamda uni shakllantirish va sarflash bilan 

bog‘liq dolzarb masalalarni hal etish maqsadida quyidagi amaliy taklif va tavsiyalar ishlab chiqildi.
Birinchidan, mamlakatda xususiy (nodavlat) nafaqa jamg‘armalarini shakllantirish zarurati mavjud. 

Bunday jamg‘armalarning tashkil etilishi uchun ularning faoliyat tartibini va boshqaruv mexanizmlarini 
belgilovchi maxsus qonun hujjatlarini ishlab chiqish talab etiladi. Ushbu jamg‘armalarning investitsion 
faoliyati esa mustaqil boshqaruvchi kompaniyalar orqali amalga oshirilishi lozim, bu esa mablag‘larning 
samarali boshqarilishini va xavfsizligini kafolatlaydi.

Ikkinchidan, aholining ijtimoiy himoyasini kuchaytirish maqsadida budjetdan tashqari mablag‘larni 
jalb qilish zarur. Xususan, xayriya tashkilotlari va homiylik mablag‘larini safarbar etish orqali kam 
ta’minlangan oilalar uchun ajratiladigan ijtimoiy to‘lovlar hajmini va qamrovini kengaytirish imkoniyati 
yaratiladi.

Uchinchidan, ayrim turdagi nafaqa to‘lovlari va imtiyozlarni bekor qilish orqali bo‘shagan 
moliyaviy resurslarni ijtimoiy ehtiyojmand oilalarga mo‘ljallangan manzilli nafaqa to‘lovlari uchun 
yo‘naltirish maqsadga muvofiq. Bu chora mablag‘larning ijtimoiy adolat tamoyillariga mos ravishda 
taqsimlanishini ta’minlaydi.

To‘rtinchidan, oilaviy tadbirkorlikni rivojlantirish va aholi bandligini oshirish maqsadida, ijtimoiy zaif 
qatlamlarga, xususan, mehnat salohiyati to‘liq ishga solinmagan kam ta’minlangan oilalarga kredit 
resurslaridan foydalanish imkoniyatlarini kengaytirish zarur. Shu maqsadda mikromoliyalashtirish 
institutlarining faoliyatini kengaytirish, ularning moliyaviy imkoniyatlarini oshirish ustuvor vazifa 
sifatida belgilanadi.

Beshinchidan, budjetdan tashqari fondlar, xalqaro rivojlanish loyihalari va xorijiy donorlar 
ishtirokida ixtisoslashgan ijtimoiy investitsiya fondini tashkil etish masalasini ko‘rib chiqish tavsiya 
etiladi. Bunday fond ijtimoiy himoya, bandlik va tadbirkorlikni rivojlantirish sohalarida aniq maqsadli 
loyihalarni moliyalashtirish uchun samarali moliyaviy platforma sifatida xizmat qiladi.

Shu tarzda budjetdan tashqari jamg‘armalar faoliyatining takomillashuvi moliyaviy resurslarning 
maqsadli va oqilona taqsimlanishini ta’minlash, ijtimoiy himoya mexanizmlarini kuchaytirish hamda 
iqtisodiy rivojlanish jarayonlarini jadallashtirishga xizmat qiladi.

